Mk 4:1-20
‘n Mens kan in baie rigtings dink by die oorgang van een jaar na ‘n volgende:

· Mens kan sê dat die definitiewe skeiding van een jaar van ’n volgende ’n kunsmatige greep op die lewe is. Mens moet eerder praat van seisoene in jou lewe, of fases wat mekaar opvolg, of siklusse wat voltooi word of dat die lewe ‘n proses is waar gebeure mekaar opvolg. 

· Mens kan ook sê dat dit goed is dat daar ‘n nuwe jaar kom, want dit bied geleenthede vir jou: om ‘n jaar af te sluit, om nuut te begin, om oor te begin, om beter te doen.

· Mens kan fokus op relevante sake wat ons lewe gaan impakteer, soos die ekonomie, politiek, natuurbewaring, die voortbestaan van die aarde,  mense se spiritualiteitsvoorkeure ens.

· Mens kan ook die geleentheid gebruik om oor jou lewe (die) lewe te dink. Dit eindig gewoonlik in nuwejaarsvoornemens.
Vanmôre wil ek op ’n baie eenvoudige saak fokus. Maar dit is ook ’n saak wat alles in ons lewe as christene definieer, nl: Hou luister ons na die Woord van God?

Jesus gee vir ons 4 lense waardeur ons na hierdie saak kan kyk in die gelykenis van die saaier, of saad. Maar eers moet ons iets verstaan van God en sy Woord:
Die saaier saai saad. Die saad is die Woord van God. Dit is die Goeie Nuus oor God se nuwe wêreld. Ons moet die volgende verstaan:

· God kom na ons deur sy Woord. God se Woord, wat vir ons die Bybel is, is nie iets staties nie. Dit is nie maar net ’n klomp papiere wat saamgebind is in ’n boekvorm, of ’n klomp letters op ’n skerm nie. Wanneer ons met die Bybel besig is, gebeur daar iets op ’n baie persoonlike vlak - daar is kommunikasie, daar is interaksie, daar is 2 gespreksgenote wat aktief betrokke is, nl God wat praat en jy wat luister. 

Implikasies:

· Konnekteer met God agter en in die woorde. Ons moenie vaskyk teen blote woorde nie. Die woorde in die Bybel moenie ’n gordyn wees wat iets wegsteek nie. Ons moet sien wat agter die geskrewe woorde staan, nl. God wat praat. Die Bybel staan nooit los van God as ’n grootheid op sy eie nie, dit is eintlik die woorde van die lewende God wat praat.

· God maak Homself bekend deur sy woorde. Hy vertel vir ons iets van Homself, Hy ontbloot sy hart vir ons, sodat ons Hom kan ken en sodat ons in ’n persoonlik verhouding met Hom kan leef. 
· God bly teenwoordig deur sy Woord. Nie een van ons sou hier gewees het, as ons nie oortuig was daarvan dat God self hier is nie. Ons sou ook nie gekom het as ons bloot maar na ’n mense se woorde kom luister het nie. Ons is hier omdat God self hier is en omdat ons sy woorde met mekaar wil deel. Daarom kom ons ’n volgende keer weer – want die lewende God praat met ons lewende woorde wat ons lewendig maak. God is teenwoordig deur sy Woord en Hy bly teenwoordig deur sy Woord.
Daarom moet ons iets verstaan van die misterie van God se Woord wat mens geword het.
· Jesus Christus is God wat mens word. Hy is die Woord van God wat mens word. Anders gesê: God maak Homself aan ons bekend deur Jesus wat mens word. 
· En die volgende misterie is: deur Jesus bly Hy by ons, want Jesus is Immanuel - God met ons. 
Hierdie konsepte beklemtoon maar net: ons leef in ’n baie intieme verhouding met God waar God self teenwoordig is en persoonlik en direk met ons praat. 
Eers as ons dit verstaan, kan ons dink oor die manier waarop ons luister. 

Jesus sê daar is 4 maniere waarop ons luister:

1) Ons luister sonder effek
Jesus gebruik die volgende beeld: 4Met die saai het ’n deel van die saad op die pad geval, en die voëls het gekom en dit opgepik. 

Daarmee bedoel Jesus: 15Daar is mense by wie daar soos op ’n pad gesaai word: sodra hulle die woord hoor, kom die Satan en vat die woord weg wat in hulle gesaai is.

· Die natuurlewepunt is: die saad het nie die effek wat met die saai daarvan bedoel is nie: dit gaan nie in die grond val en groei en ’n oes lewer nie. Aan die ander kant is dit darem kos vir die voëls. 
· Die geloofslewepunt is: God se Woord het geen effek in ons lewe nie. Ons ontvang dit wel, maar dit het geen impak in ons lewe nie.  Hoe gebeur dit?
· God se Woord het geen effek in ons lewe deur ons eie toedoen:

· Wanneer ons doelbewus onsself ontoeganklik maak. Dit gebeur wanneer mens bang is, of selfvoldaan is, of arrogant is en dink dat niks of niemand aanspraak op jou lewe kan maak nie – ook nie God se Woord nie.
· Wanneer ons selektief luister na God se Woord – ons aanvaar net die gedeeltes in God se Woord wat vir ons aanvaarbaar klink, of waarmee ons gemaklik is. Tipiese kontroversiële dinge is by voorbeeld hiervan is Jesus se maagdelike geboorte en sy opstanding uit die dood. 
· Wanneer ons gewoon die tekens van die tye verkeerd lees. Ons het dalk geen begrip van die akuutheid wat bestaan ten opsigte van die koninkryk van God nie. So het Jesus dit gesê: Die tyd het aangebreek en die koninkryk van God het naby gekom. Bekeer julle en glo die evangelie. Hierdie woorde is ’n positiewe uitnodiging om nou deel te word van God se nuwe wêreld. Maar ons verstaan dit dalk nie en daarom het God se Woord geen impak op ons lewe nie. 
· God se Woord het geen effek in ons lewe nie omdat dit eintlik die werk van Satan is. Dit is nie eintlik ons wat so dinamies en selfversekerd ’n keuse maak nie, dit is eintlik Satan wat ons aan die neus rondlei. Satan is die Verleier, die Bedrieër – die een wat ons mislei sodat ons nie ware lewe by God vind nie. Eintlik is dit ’n tragedie: jy mis die ware lewe omdat Satan jou mislei en jou jouself mislei. 
2) Ons luister momenteel

Jesus se beeld: 5 ’n Ander deel daarvan het op ’n klipbank geval, waar daar nie baie grond was nie. Dit het gou opgekom, omdat die grond nie diep was nie. 6Maar toe die son warm word, is dit verskroei, en omdat dit nie wortel geskiet het nie, het dit verdroog. 
Daarmee bedoel Jesus: 16Daar is mense by wie daar soos op klipbanke gesaai word: sodra hulle die woord hoor, neem hulle dit met blydskap aan. 17Hulle laat dit egter nie in hulle wortel skiet nie en hou nie lank uit nie. As hulle daarna ter wille van die woord verdruk of vervolg word, word hulle gou afvallig.
· Die natuurlewepunt is: saad moet in die grond ontkiem,  wortel skiet en groei, en dan ’n oes lewer.
· Die geloofslewepunt is: die Woord van God moet deurdring tot in die kern van ons lewe, ons lewe bepaal en nie maar net ’n momentele flirtasie of fassinasie wees nie. 
Fasette van hierdie soort luister:

· Ons hoor en aanvaar die Woord van God met vreugde. Dit gebeur op baie maniere: in ’n erediens, tydens Bybelstudie, oor die radio of TV, van ’n gespreksgenoot. Ons beleef dit as goeie woorde en is bly daaroor. Maar na ’n tyd is die woorde vergete. Dit is soos sjampanje wat sy vonk verloor. Dan is dit maar net nog woorde.  
· Jesus se bedoeling is: God se Woord moet deurdring tot in die kern van ons lewe en ons lewe bepaal. Dit moet soos suurdeeg wees wat ons hele lewe deursuur en beslissend bepaal. Ons moet die Woord van God opneem in ons lewe  soos mens die voedingstowwe opneem uit die kos wat jy eet. Wanneer jy hierdie voedingstowwe opgeneem het, werk dit deur in jou hele liggaamlike sisteem. So moet die Woord van God ons hele menslike sisteem, ons lewensisteem bepaal: ons denke, woorde, dade. 
· Wanneer die Woord van God een word en anker in die kern van ons menswees, kry niks dit weer daaruit nie.  Dan is daar diepte in ons lewe en kan die traumas van die lewe, soos verdrukking en vervolging, ons nie ontrou maak en maak dat ons ophou glo nie. 

3) Ons luister termineer ons geloof
Jesus se beeld: 7’n Ander deel het tussen die onkruid geval. Die onkruid het opgekom en dit laat verstik, en dit het nie saad geskiet nie. 

Jesus se bedoeling: 18Daar is mense by wie daar soos tussen die onkruid gesaai word. Dit is hulle wat die woord hoor, 19maar die sorge van die lewe en die verleiding van rykdom en die begeertes na allerhande ander dinge kom op en verstik die woord, en dit bly sonder vrug. 

· Die natuurlewepunt is: Daar is ander plante, onkruid, nuttelose plante, wat sterker is en die goeie plant verstik - doodgedruk het. 
· Die geloofslewepunt is: lewensrealiteite versmoor en termineer ons geloofslewe.
Fasette van hierdie soort luister:

· Ons leef inderdaad in uitdagende tye. Daar is baie dinge wat ons lewe impakteer: bekommernis oor alledaagse lewensrealiteite soos werk en gesondheid, die politiek in die wêreld en in ons land, die ekonomie van die wêreld en ons land, die voortbestaan van ons planeet aarde – die bodem waaruit ons leef. Ons kan nie hierdie realiteite of die impak daarvan op ons lewens, ignoreer nie. 
· Deur die eeue heen het ons mense gestreef na groter gemak en om gemakliker te leef. In ’n sekere sin is al die ontwikkeling in die wêreld die gevolg van hierdie strewe na groter gemaklikheid. En daar is niks fout daarmee nie – ons beleef baie goeie resultate as ’n gevolg daarvan. Dink net: jy hoef nie kerk toe te geloop het nie en jy hoef nie ’n hoender of skaap te gaan slag vir middagete nie. 
· Die probleem is: lewensrealiteite kan ’n krag word wat ons verstik – dit kan die lewe uit ons uit wurg. En dit is gewone realiteite sê Jesus wat dit kan doen, soos sorge van die lewe en die misleiding van rykdom en allerhande ander dinge wat ons begeer en dink dat ons dit behoort te hê. 
· Hierdie krag van lewensrealiteite kan selfs so groot word, dat 
die Woord van God in ons lewe verstik, verdring, doodmaak. Anders gesê: die Woord van God het geen vrug in ons lewe nie – daar is geen positiewe resultate in ons lewe wat toegeskryf kan word aan die feit dat ons leef uit die Woord van God nie. Wanner dit gebeur is daar ’n volgende konsekwensie:
· God verdwyn uit ons lewe uit. Wanneer God se Woord geen effek op ons lewe het nie, is dit eintlik ’n logiese gevolg dat God self geen faktor in ons lewe sal wees nie. Want God en sy Woord kan nie geskei word nie. Hierdie lewenscenario kan met een word beskryf word: die dood. Ons luister op so ’n manier na God se Woord dat dit vir ons die dood bring omdat ons sy Woord nie toelaat om vir ons lewe te bring nie. 

4) Ons luister is impakvol

Jesus se beeld: 8Die ander saad het in goeie grond geval, en dit het opgekom, gegroei en ’n oes gelewer. Party het dertigvoudig gedra, ander sestig- en nog ander honderdvoudig.”

Jesus se bedoeling: 20Dan is daar die mense by wie daar soos op goeie grond gesaai is, wat die woord hoor en aanvaar en vrug voortbring, party dertig-, party sestig- en party honderdvoudig.”
· Die natuurlewepunt is: daar is ’n natuurlike proses vir ’n oes wat gelewer word: die saad word geplant in goeie grond, dit ontkiem, groei, lewer ’n oes.
· Die geloofslewepunt is: ons luister op so ’n manier na God se Woord, dat ons dit aanvaar, daarvolgens lewe en daarom is daar positiewe resultate in ons lewe. Om vrug te dra beteken konkreet: ons lewe gehoorsaam aan God sê, word en dit het goeie gevolge, vir God, sy nuwe wêreld en ons eie lewens. 
Die implikasie hiervan is: 
· Aanvaar God se Woord en leef dit.  Vra die volgende vrae wanneer jy God se Woord hoor:

· Wat sê God vir my?

· Hoe gaan ek vir God antwoord?

· Wat gaan ek  nou doen omdat ek God se Woord gehoor het? 

· Mens hoor ook iets van ’n vermeningvuldigingseffek in Jesus se woorde: 30, 60, 100-voudige vrug:

· Aan die een kant beteken dit dat die groei verskillend is – soms is dit meer en ander kere minder. 
· Maar aan die ander kant hoor mens iets van ’n kumulatiewe effek, van eksponensiële groei, van iets soos ’n golf wat groei en groei en later dalk ’n tsoenami-effek kan hê. Is dit nie juis ont ervaring nie: Hoe meer ons gehoorsaam is aan God se Woord, hoe groter is die impak daarvan op ons lewe en ons impak op die lewe. En so word God se nuwe wêreld al meer werklikheid.

Slot
Jou antwoord op die volgende vraag gaan 2012 vir jou definieer: Hoe luister jy na die Woord van God? Is jou luister
1) effekloos  - God se Woord het geen effek in jou lewe nie

2) momenteel – God se Woord raak jou lewe bloot momenteel (vir ’n rukkie)

3) terminerend - God se Woord sterf sonder effek by jou

4) impakvol – jy leef God se Woord gehoorsaam uit?

Die punt is: Jou manier van luister na God se Woord, gaan jou lewe definieer in 2012. Daarom sê Jesus: 9 ... “Wie ore het en kan hoor, moet luister!”

Hoekom?

Omdat dit die manier is waarop ons deel kry aan die misteries van God se nuwe wêreld: 

10Toe hulle alleen was, het die mense wat saam met die twaalf by Hom was, Hom oor die gelykenisse uitgevra, 11en Hy het vir hulle gesê: “Aan julle is die insig in die geheim van die koninkryk van God gegee; maar vir dié wat daarbuite is, bly alles net by gelykenisse, 12sodat

hulle kyk en kyk en tog nie sien nie,

en hoor en hoor en tog nie verstaan nie,

dat hulle hulle nie miskien bekeer

en vergewe word nie.” 
Verstaan jy die uitdaging vir 2012?

